
mǎ-tuo̿i, 2.



ko̤̿ gi̿ng Hí-lṳ̆, gṳ̀ ciū giǎng biē gâ̤ diō̤ chio̤̿ ko̤̿ cù-cī gâ̤ dī-huó̤ng.


	¶ Bŏ̤-sū ko̤̿-tiāu làu, Cṳ̌ sǎ̤-chṳ̿ gâ̤ lâ̤ tŏ̤ mōng iáu Iŏ̤-să̤ uā, Kǐ lâ̤ duo̿i-diū gṳ̌ing-ciě, iáu gṳ̌ing-ciě gâ̤ nǎi cě ko̤̿ Ái-gĭ gŏ, da̿u ŭ-di̿ gṳè-diū, dǎing da̿u uòi cuo̿i háu nì; éng-ṳē Hí-lṳ̆ ŏ̤ lāu iŏ̤ng gṳ̌ing-ciě o̿ miè-tiāu gṳ̀.
	Iŏ̤-să̤ ciū kǐ lâ̤ duo̿i-diū gṳ̌ing-ciě iáu gṳ̀ gâ̤ nǎi te̿ mâng ko̤̿ Ái-gĭ gŏ-di̿ ko̤̿.
	Da̿u ŭ-di̿ gṳè-diū cì-bĭ-dā̤ da̿u Hí-lṳ̆ sǐ gâ̤ sî-hē; iŏ̤ng-gă̤-sĭ sī niōng gi̿ng-hāu Cṳ̌ tê-chîng tŏ̤ síng-dí uā-gua̿ gâ̤ dī, gō̤-uā, Uòi cě̤ng-chîng hǎng uòi gṳ̌ing chṳ̆ Ái-gĭ gŏ.
	Iŏ̤ng-cì-sî Hí-lṳ̆ hiǎu-dă̤ cù-cī sī nă bŏ̤-sū pi̿ng, ciū cèng hǒ-lă, hǎng nêng ko̤̿ Bă-lī-ǎing, nà sêng-dǐ iáu gǒ̤ng-lǒ̤ng-kṳ́ing gâ̤ diōng-mǔ-gṳ̌ing-ciě, giǎng gṳ̀ cǔ-sa̿i mōng bŏ̤-sū gâ̤ sî-hē so̤̿ng kǐ, hō̤-diō̤ liòng-hṳe̿-di̿ gâ̤, cǒng-bǎ nà lâ̤ suŏi-tiāu.
	Síng-dí Iǎ-lī-mì tê-chîng uā-gua̿ gâ̤ dī, iŏ̤ng-cì-sî iǔ gi̿ng-hāu,
	Gṳ̀ uā, Da̿u Là-mǎ tia̿ng-nī-gi̿ng sióng-séng, tî-kŭ cháng-che̿ng gâ̤ siáng-éng, sī Là-giĕ tî gṳ̀ gâ̤ gṳ̌ing; ēng kǎing tia̿ng-nī nêng kṳ̿ing, éng-ṳē gṳ̀ gṳ̌ing dú ēng-nǎing dō̤-di̿.
	Hí-lṳ̆ sǐ-tiāu làu, Cṳ̌ sǎ̤-chṳ̿ gâ̤ lâ̤ Ái-gĭ gŏ tŏ̤ mōng iáu Iŏ̤-să̤ uā,
	Kǐ lâ̤ duo̿i-diū gṳ̌ing-ciě iáu gṳ̀ gâ̤ nǎi da̿u-tê ko̤̿ Ì-să̤-liĕ dī-huó̤ng; éng-ṳē ŭ ciă o̿ huōi-sǐ gṳ̌ing-ciě gâ̤ nêng sǐ-tiāu làu.
	Iŏ̤-să̤ ciū kǐ lâ̤ duo̿i-diū gṳ̌ing-ciě iáu gṳ̀ gâ̤ nǎi, lâ̤ Ì-să̤-liĕ dī-huó̤ng.
	Tia̿ng-nī-gi̿ng Ngā-gí-lǎu ciĕ-diū gṳ̀ dá Hí-lṳ̆ gâ̤ ṳ̄, ca̿ Iǔ-tuo̿i gâ̤ uâng, ciū giáng ko̤̿ gṳ̀ ŭ-di̿, Cṳ̌ tŏ̤ mōng háu gṳ̀, gṳ̀ ciū ko̤̿ Gá-lī-lī dī-huó̤ng.
	Da̿u cì-ciă sêng, miâng hǎng Nà-să-là̤, ciū da̿u ŭ-di̿ gṳè-diū: iŏ̤ng-gă̤-sĭ sī niōng gi̿ng-ha̿u ŭ ciă síng-dí tê-chîng uā gua̿ gâ̤ dī, Nêng ŏ̤ hǎng gṳ̀ ca̿ Nà-să-là̤ gâ̤ nêng.

